
19-11-2018 UKA 2018/52/53/54/55 
 

______________________ 

UKA 2018/52/53/54/55 

PN-imi suliap no.: 2018 - 16445 

Inuusuttut 18-t norlugit ukiullit unnukkut nalunaaqutaq 20:00-p kingorna Cafèliarlutik 

kakaoitorsinnaanngornissaat, sodavanditorsinnaanngornissaat assigisaannilluunniit 

najoqqaasinnaanngornissaat pillugu Imigassaq pillugu Inatsisartut Inatsisaanni § 20 imm. 4 

atorunnaarsinnissaanut siunnersuuteqaqqullugit Naalakkersuisut peqquneqarnissaanik 

Inatsisartut aalajangiiffigisassaattut siunnersuut. (UKA2018/52) 

(Inatsisartunut ilaasortaq Malene Vahl Rasmussen, Demokraatit) 

Imigassaq pillugu inatsit allanngortinniarlugu siunnersuummik saqqummiusseqqullugit 

Naalakkersuisut peqquneqarnissaanik Inatsisartut aalajangiiffigisassaattut siunnersuut, 

taamaasillutik niuertarfiit imigassanik aalakoornartortalinnik nioqquteqarsinnaalersillugit 

ataasinngornermiit arfininngornermut nalunaaqutaq ullaakkut quliniit unnukkut arfineq- 

pingasup tungaanut. (UKA2018/53) 

(Inatsisartunut ilaasortat Justus Hansen aamma Randi Vestergaard Evaldsen, Demokraatit) 

Imigassamut inatsimmi imigassat aalakoornartortallit pillugit pilerisaarutit suulluunniit 

inerteqqutaanerata atorunnaarsinnissaa imaluunniit allamik taama sakkortutigisumik 

taarserneqarnissaanut Imigassaq pillugu Inatsisartut inatsisaata allanngortinnnissaanut 

allannguutissamik saqqummiusseqqullugit Naalakkersuisut peqquneqarnissaanik Inatsisartut 

aalajangiiffigisassaattut siunnersuut. (UKA2018/54) 

(Inatsisartunut ilaasortaq Randi Vestergaard Evaldsen, Demokraatit) 

Imigassaq pillugu Inatsisartut inatsisaani §28-p atorunnaarsinnissaanut 

siunnersuuteqaqqullugit Naalakkersuisut peqquneqarnissaanik Inatsisartut 

aalajangiiffigisassaattut siunnersuut, taamaasilluni imigassaq nioqqutissanut allanut 

naleqqiullugu saagorsimajunnaartussanngorlugu. (UKA2018/55) 

(Inatsisartunut ilaasortaq Randi Vestergaard Evaldsen, Demokraatit) 

Akissuteqaat 

(Peqqissutsimut, Isumaginninnermut Inatsisinillu Atuutitsinermut Naalakkersuisoq) 

 

 

Aappassaaneerneqarnera 

 

Imigassaq pillugu Inatsisartut inatsisaata allanngortinneqarnissaanut siunnersuutit sisamat pillugit 

Inuussutissarsiornermut Aatsitassanullu Ataatsimiititaliaq isumaliutersuummik, suliarinninneranut 

Naalakkersuisut qujassutigaat. 
 
Naalakkersuisut paasivaat:  

 Ataatsimiititaliap isumaqatigiittup imm. 52, allannguutissatut siunnersuut 

akuersissutigineqassasoq inassutigigaa 

 Ataatsimiititaliap isumaqatigiittup imm. 53, siunnersuut akuersissutigineqassasoq 

inassutigigaa 

 Ataatsimiititaliap isumaqatigiittup imm. 54, siunnersuut akuersissutigineqassasoq 

inassutigigaa 

 Amerlanerussuteqartut imm. 55, siunnersuut akuersissutigineqassasoq inassutigigaa 

Siullermeerneqarnerata aappassaaneerneqarneratalu akornanni Meeqqat Illersuisuat, Imigassaq 

Ikiaroornartorlu pillugit Siunnersuisoqatigiit kiisalu Ilaqutariinnermut Peqqissutsimullu 

Ataatsimiititaliaq Imigassaq pillugu Inatsisartut inatsisaannik allanngortitsinissamut siunnersuutit 

taakku sisamat pillugit nukingertumik tusarniaavigineqarput.  
 
Naalakkersuisut paasivaat Inuussutissarsiornermut Aatsitassanullu Ataatsimiititaliap tusarniaanermut 

akissutini tiguneqartuni pingasuni innersuussutigineqartut inassuteqaateqarnerminut 

tunngavilersuutitut toqqarsimanngikkaat. 
 
Ataatsimiititaliap isumaqatigiissutaa tunngavigalugu ilisimatitsissutigisinnaavara Naalakkersuisut 

ataatsimiititaliap innersuussutai malikkumammagit inatsimmillu siunnersuummik allannguutit 

siunnersuutigineqartut tunngavigalugit saqqummiussiumaarluni. 
 
Matumuuna Naalakkersuisut siunnersuutit Inatsisartunit suliarineqartussanngorlugit tunniuppaat. 

 
 

 

 

  


